
PRESENTACIÓN

O presente documento recolle as programacións didácticas que concretan o currículo que o CEIP Plurilingüe Amadeo Rodríguez Barroso oferta ao seu alumnado de educación primaria. Como non podía ser doutro xeito, a base desta proposta está no Decreto 105/2014, do 4 de setembro, polo que se establece o currículo da educación primaria na Comunidade Autónoma de Galicia. A partir de aí concreta e secuencia, nos termos máis sinxelos que foi posible, os obxectivos, contidos, criterios de avaliación e estándares de aprendizaxe, así coma a vinculación destes elementos do currículo coas competencias clave. Ademais, recolle importantes decisións de centro sobre aspectos coma: estándares mínimos para a promoción en cada área e nivel, procedementos e instrumentos de avaliación, principios metodolóxicos, recursos e materiais a utilizar nos procesos de ensino-aprendizaxe, medidas de atención á diversidade ou as actividades complementarias e extraescolares a desenvolver.

Na procura de que sexa un documento útil, tén como característica a máxima concreción e brevidade, recollendo só o fundamental dun modo esquemático e directo. 

Un dos obxectivos fundamentais deste documento, ademais de recoller o currículo que o centro oferta ao alumnado, é fomentar a unidade de acción entre o profesorado e aumentar o grao de coordinación do mesmo no desenvolvemento da súa función docente. Por ese motivo recolle de forma unitaria, aparecendo de xeito repetitivo nas diferentes áreas e niveis, moitos dos aspectos referidos á actividade docente: liñas metodolóxicas, medidas de atención á diversidade, procedementos de avaliación, etc. 
Na presentación da proposta curricular séguese o mesmo orden das áreas de coñecemento que utiliza o decreto do currículo: Ciencias da natureza, Ciencias sociais, Lingua castelá e literatura, Matemáticas, Primeira lingua estranxeira: Inglés, Segunda lingua estranxeira: Francés, Educación física, Educación artística: educación plástica, Educación artística: educación musical, Valores sociais e cívicos, Relixión católica, Lingua galega e literatura. Por outra banda, en cada unha das áreas aparecen 16 bloques, que obedecen aos seguintes títulos:

1.- Competencias clave

2.- Obxectivos da educación primaria
3.- Obxectivos de área por nivel

4.- Vinculación entre obxectivos, contidos, criterios de avaliación, estándares de aprendizaxe e competencias clave 

5.- Vinculación entre estándares de aprendizaxe e grao mínimo de consecución de cada un, instrumentos de avaliación e criterios de cualificación 

6.- Elementos transversais

7.- Metodoloxía didáctica 

8.- Materiais e recursos didácticos. 
9.- Procedemento para a avaliación inicial 
13.- Procedemento de avaliación continua.  

13.- Procedemento de avaliación continua.  

14.- Medidas de atención á diversidade  

15. Avaliación do proceso de ensino e da práctica docente

16. Avaliación da programación docente

CONTEXTUALIZACIÓN
CONTEXTO SOCIOEDUCATIVO DO CENTRO

O CEIP Plurilingüe Amadeo Rodríguez Barroso é un centro público plurilingüe, que imparte ensinanzas de Educación Infantil e Educación Primaria. Ten dobre liña e atende a 422 alumnos ou alumnas. 

O centro está situado no barrio dos Rosais, ao sueste da cidade. Recibe alumnado do mencionado barrio dos Rosais, a zona da Residencia Sanitaria, o barrio de  Barrocás, a urbanización de Barrocás, parte do barrio de S. Francisco e a zona rural de Rairo e As Curuxeiras. Aínda que se trata dun centro dos extraradios pode considerarse que o alumnado tipo ao que atende obedece aos parámetros medios da cidade de Ourense. A este respecto, o Indice Socioeconómico e Cultural do Centro, obtido a partir dos cuestionarios de contexto da Avaliación Individualizada de 3º de educación primaria do último curso, está por encima da media galega e sitúa ao colexio no grupo “Medio-Alto”. A situación media das familias usuarias do colexio está moi condicionada polo grupo de residentes na Urbanización de Barrocas, de recente construción. Por iso se pode dicir que predominan as familias xoves de condición socieconómica medio-alta.

A nivel educativo, pódese dicir que a zona está suficientemente dotada. Conta con unha gardería infantil de titularidade pública e para as etapas de infantil e primaria, ademais do CEI P Amadeo Rodríguez Barroso, hai outros dous centros públicos (CEIP Irmáns Villar e CEIP Inmaculada) a menos de cincocentos metros do mesmo. O colexio está adscrito ao IES Otero Pedrayo e ao IES Universidade Laboral, centros nos que cursa a educación secundaria obrigatoria a maior parte do seu alumnado. A nivel privado funcionan algunhas academias e algún centro de intervención psicopedagóxica.

Sen embargo, a nivel cultural a zona de influencia do colexio é claramente deficitaria. Cabe destacar unicamente unha biblioteca municipal na Estación de San Francisco, algunhas librerías de tamaño reducido e os locais de dúas asociacións de veciños (Os Rosais e Barrocás). 

No terreo sanitario, os veciños da zona son atendidos no Centro de Saúde de Mariñamansa, situado a unha distancia considerable. Teñen, sen embargo, moi a man a asistencia hospitalaria, xa que o Complexo Hospitalario de Ourense está situado na zona de influencia do centro.

En canto a servizos relixiosos, a maior parte da zona escolar do centro pertence á parroquia da Inmaculada. O resto son das parroquias de Rairo ou San Pio X, en Mariñamansa.

O edificio escolar é de nova construción, sendo este o seu noveno ano de funcionamento, e conta coas instalacións adecuadas para a atención do alumnado das dúas etapas que oferta. No edificio principal sitúanse as aulas, os servizos administrativos, a zona do profesorado, a biblioteca escolar e o comedor. Conta ademais con ximnasio, pavillón polideportivo e vivenda para a conserxe, en edificios anexos. Complétase o recinto escolar  cos patios, destacando a separación total entre o de educación infantil e o de educación primaria. O centro ten conexión a internet por cable, e cobertura, tanto por cable coma sen fíos en tódolos locais do edificio nos que poida haber actividade docente ou administrativa. 

O Colexio dispón de servizo de comedor, utilizado por 250 alumnos/as e xestionado pola ANPA; Tamén ten transporte, que  conta cunha única liña (As Curuxeiras), sendo empregado por menos de un 10% do alumnado.
O claustro de profesores está composto na actualidade por 32 docentes: 18 titoras ou titores (6  de infantil e 12 de primaria), 11 especialistas (música, 2 de educación física, 2 de inglés, 1 de relixión, 3 de pedagoxía terapéutica e 2 de audición e linguaxe), 2 profesoras de apoio a educación infantil  e un orientador. Forman parte do equipo docente unha auxiliar de conversa (lingua inglesa), unha especialista de PT dependente da ONCE, unha profesora de educación infantil con perfil de inglés e unha profesora de relixión.

En canto ao persoal non docente, o centro conta con un administrativo, unha conserxe,  4 persoas para a limpeza, o persoal de atención ao comedor (do sector pais/nais), e tres coidadores/as para alumnado con necesidades específicas de apoio educativo.

O paquete de actividades extraescolares, xestionadas totalmente pola ANPA, é amplo e desenvólvese en horario de tarde, a partir das 16:00 horas. 

O centro mantén unhas boas relacións  de cooperación co Concello de Ourense,  que oferta numerosas actividades para o alumnado:

1. Actividades complementarias múltiples e variadas ao longo de todo o ano (teatro, concertos, visitas a institucións e edificios municipais, saídas guiadas pola cidade...).

2. Escola de pais e nais.

3. Programa de atención temperá, que recolle alumnos en horas non lectivas. 

4. Programa SHE (saúde integral)

Na actualidade o CEIP Amadeo Rodríguez Barroso participa no Plan de Mellora de Bibliotecas Escolares e no Proxecto Abalar. Está prevista a participación do centro no Contratos-Programa para o presente curso en varias modalidades.

O centro participa en varios proxectos de innovación educativa: Plan de Mellora de Bibliotecas Escolares, no Proxecto Abalar, Contratos-programa (con actuacións sobre a convivencia escolar, o programa de orientación e reforzoe o plan de igualdade). 
En canto á formación do profesorado, estase desenvolvendo un Plan de Formación Permanente do Profesorado (PFPP) no centro con dous itinerarios: un referido ás competencias dixitais e outro á metodoloxía ABN.

XUSTIFICACIÓN NORMATIVA
· Lei Orgánica 2/2006, do 3 de maio, de Educación (LOE), modificada parcialmente pola Lei Orgánica 8/2013, do 9 de decembro, para a mellora da calidade educativa (LOMCE).

· Real Decreto 1105/2014, do 26 de decembro, polo que se establece o currículo básico da Educación Secundaria Obrigatoria e do Bacharelato (BOE do 3 de xaneiro de 2015).

· Orde ECD/65/2015, do 21 de xaneiro, pola que se describen as relacións entre as competencias, os contidos e os criterios de avaliación da educación primaria, a educación secundaria obrigatoria e o bacharelato (BOE do 29).

· No caso das programacións didácticas de Educación Secundaria Decreto 86/2015, do 25 de xuño, polo que se establece o currículo da educación secundaria obrigatoria e do bacharelato na Comunidade Autónoma de Galicia (DOG do 29). 

· No caso das programacións didácticas de Educación Primaria,  Decreto 105/2014, do 4 de setembro, polo que se establece o currículo da educación primaria na Comunidade Autónoma de Galicia (DOG do 9).

· Orde do 15 de xullo de 2015 pola que se establece a relación de materias de libre configuración autonómica de elección para os centros docentes nas etapas de educación secundaria obrigatoria e bacharelato, e se regula o seu currículo e a súa oferta (DOG do 21).

· Resolución do 27 de xullo de 2015, da Dirección Xeral de Educación, Formación Profesional e Innovación Educativa, pola que se ditan instrucións no curso académico 2015/16 para a implantación do currículo da educación secundaria obrigatoria e do bacharelato nos centros docentes da Comunidade Autónoma de Galicia (DOG do 29).

CARACTERÍSTICAS DO ALUMNADO DE PRIMARIA

Os trazos destacados son bastante comúns, a pesar de que poden aparecer en maior ou menor grao, pois a evolución non supón saltos bruscos dun estadio a outro, senón a maduración paulatina dentro do marco dun todo continuo, e cada suxeito progresa en función de moitos e moi complexos condicionantes, tanto externos como internos.

 

Por iso, o profesorado deberá esforzarse en coñecer individualmente a cada un dos seus alumnos e alumnas, pois do momento evolutivo en que se atopen dependerá o adecuado dunha ou de outra formulación didáctica na aula, para alcanzar os obxectivos propostos en cada un dos ciclos.

ALUMNADO DE ENTRE 6 E 8 ANOS

 

· Atópanse nun estadio de operacións concretas, o cal supón a necesidade de manipular (os obxectos, a linguaxe...) para alcanzar os conceptos que se propón, aínda que estes sexan moi elementais.

· Fan virar a realidade ao redor da súa propia actividade.

· Identifican e manexan símbolos e signos, o que lles permite aprender e incorporarse a códigos convencionais.

· Teñen conciencia da permanencia do obxecto, das súas calidades e da importancia dos seus cambios. Por iso, faise posible traballar sobre nocións físicas e matemáticas e con procesos cíclicos de transformación.

· Dispón dun pensamento sincrético e analóxico, o cal significa que relacionan os elementos por xustaposición, perciben globalmente a realidade, establecen analoxías sen realizar análise e non efectúan deducións, procedendo indutiva e intuitivamente.

· Posúen unha intelixencia "práctica", polo que coñecen a través da súa experiencia persoal e cotiá, aínda que evolucionan progresivamente cara á lóxica.

· Van adquirindo paulatinamente o pensamento causal, que lles facilita a explicación dos feitos e a superación do subxectivismo e egocentrismo intelectual que marcaba momentos anteriores. Desta forma, establecen a separación existente entre o eu e o exterior, de cuxo contraste xurdirá o novo coñecemento da contorna.

· Desenvolven a capacidade de atención e observación.

· Posúen unha gran curiosidade intelectual, que os leva a preguntar insistentemente "¿por que?", ata os sete anos, aproximadamente. Parece demostrado que estes "por que” se atopan a metade de camiño entre a causa e a finalidade, sendo normalmente satisfactoria calquera contestación.

· Evolucionan na función de representación, chegando á concepción do espazo e o tempo, aínda que de forma elemental e ligada ás súas experiencias mentais.

· Dominan a motricidade fina, o sentido da lateralidade, o seu propio esquema corporal, etc. Isto facilítalles a adquisición da aprendizaxe lecto-escritor, fundamental para as restantes e posteriores aprendizaxes.

· Desenvolven funcionalmente a linguaxe, que inflúe de modo determinante na estruturación do seu pensamento.

· Desenvólvense basicamente na vida social, pois xa dispón dos hábitos necesarios para ela. Entenden e respectan as normas de convivencia.

· Amplían o seu proceso de socialización: relaciónanse cos demais respectando regras, son capaces de escoitar aos outros, poden colaborar no traballo, etc.

· Responden positivamente á emulación.

· Evolucionan cara a posturas de autonomía moral, aínda que aínda fortemente condicionados pola heteronomía dos seus sentimentos neste campo.

· Atópanse nas idades típicas do "colexial". Algún autor denominouno como "idade de ouro da infancia": son nenos sen grandes conflitos evolutivos, tranquilos; gústalles xogar e relacionarse cos seus compañeiros; son fáciles de estimular: todo lles interesa; a súa relación cos profesores non presenta dificultades: obedecen e colaboran en canto se lle propón.

· Continúan no estadio de operacións concretas, o cal  lles obriga a manipular (os obxectos, a linguaxe...) para alcanzar os conceptos que se propón e que van aumentando en complexidade.

· Interésanse pola realidade exterior, saíndo do eu que predominaba nos anos anteriores.

· Manexan con soltura os símbolos en substitución das cousas (debuxos, gráficos...), o que facilita e permite desenvolver as súas aprendizaxes.

· Comezan a realizar reflexións sistemáticas sobre as actividades que levan a cabo, polo que intentan ordenar, clasificar e comparar.

· Son capaces de formar, progresivamente, conceptos de número, espazo, tempo ou velocidade cada vez máis abstractos, en vías de chegar ás operacións formais propiamente ditas.

· Utilizan, en moitas ocasións, máis a memoria que a intelixencia para aprender, polo que é conveniente favorecer as situacións de experimentación e manipulación, de maneira que adquiran realmente novos esquemas e formas de relacionar as aprendizaxes anteriores e non se limiten a unha memorización mecánica e automática.

· Comprenden o sentido das palabras abstractas e de nexos complexos, utilizando xa diferentes tipos de conxuncións (pero, aínda que, con todo...) correctamente, para completar as súas frases.

· Teñen adquirida unha certa experiencia da vida e os costumes habituais, o que lles permite distinguir o incoherente, o ridículo, o absurdo..., e, por iso, captan o humor das situacións reais, as narracións, os chistes...

· Son capaces de elaborar un espazo obxectivo, desligado da relación directa con eles mesmos.

· Progresan ostensiblemente no seu dominio da lectura, escritura e cálculo, aínda que aínda teñen dificultades para a ortografía e a análise das categorías gramaticais.

· Independízanse progresivamente dos adultos, tanto para buscarse os seus propios xogos e diversións, como para "saír de apuros" de modo autónomo. Isto leva a unha maior autonomía na relación cos seus pais.

· Comezan a abandonar a moral familiar pola moral do grupo dos seus compañeiros, o que pode xerar certa agresividade cara aos adultos no primeiro ano deste ciclo. Habitualmente, deseguido adáptanse e colaboran no traballo que propón o profesor ou profesora, de forma dócil e sen expor problemas.

· Teñen unha gran vitalidade: xogan, peléxanse, falan todos á vez, entusiásmanse, compiten... É este un campo no que é posible desenvolver unha interesante acción educativa, centrando a actividade do alumnado.

· Manifestan gran interese polo que ocorre fóra da familia. O compañeirismo é típico destas idades e a pertenza ao grupo é o núcleo vital en torno ao cal se desenvolven as súas actividades.

· Adquiren certa flexibilidade nos seus criterios morais: a lei xa non é tan ríxida e absoluta, senón que o seu adecuado ou inadecuado cumprimento pode interpretarse en función das intencións dos que a deben obedecer.

ALUMNADO DE ENTRE 10 E 12 ANOS

· Alcanzan o estadio de operacións formais, o que supón para eles a posibilidade de manexar conceptos sen necesidade de relacionalos directa e concretamente coa experiencia sensible.

· Son capaces, xa que logo, de xeneralizar as aprendizaxes adquiridas e relacionalos con situacións alleas á súa realidade.

· Traballan rigorosamente coa linguaxe dos símbolos sen necesidade de referencias empíricas.

· Realizan deducións lóxicas.

· Elaboran coñecementos sistemáticos, podendo levar a cabo experimentacións curtas e de execución non excesivamente complexa.

· Acceden ao pensamento causal, o que fai desaparecer o animismo e egocentrismo propios de estadios anteriores.

· Manexan conceptos mensurables de espazo e tempo.

· Dominan perfectamente a linguaxe verbal, o que lles permite, á súa vez, organizar adecuadamente o pensamento mediante as súas funcións de comunicación, representación e regulación de condutas.

· Son capaces de reflexionar sobre a súa propia actividade en todas as ordes, e tamén nos novos contidos que van adquirindo. Así, poden profundar en coñecementos teóricos (sobre lingua, matemáticas, ciencias, etc.) antes inalcanzables.

· Desenvólvense fisicamente de forma importante, polo que continúa sendo decisivo para eles o exercicio físico, o deporte, os xogos...

· Continúan independizándose dos adultos, resultando fundamental para eles a súa inclusión en grupos de iguais.

· Colaboran co profesorado nos seus traballos de aula sen maiores dificultades, pois, como xa quedou apuntado, non presentan, en xeral, graves problemas de adaptación interna nin de socialización.

· Son sensibles aos estímulos dos demais, polo que é un momento educativo de gran interese para espertar as actitudes positivas en función da súa formación futura e integración social apropiada.

· Desenvolven estreitos lazos de amizade entre compañeiros.

· Evolucionan gradualmente cara a posicións superiores de autonomía moral, con criterios propios para xulgar as súas actuacións persoais.

· Crean, paulatinamente, o seu autoconcepto, mediante a valoración da súa imaxe ante si mesmos e ante os demais. Para iso ten gran importancia o concepto que os adultos (o profesorado, neste caso, é decisivo) teñen deles e lles pon de manifesto.

· Van diferenciándose nos seus intereses, necesidades e gustos persoais, o que hai que ter en conta para levar a cabo a adecuación curricular pertinente mediante os recursos que se consideren apropiados.

OBXECTIVOS XERAIS DA EDUCACIÓN PRIMARIA
a) Coñecer e apreciar os valores e as normas de convivencia, aprender a obrar de acordo con elas, prepararse para o exercicio activo da cidadanía e respectar os dereitos humanos, así como o pluralismo propio dunha sociedade democrática.

b) Desenvolver hábitos de traballo individual e de equipo, de esforzo e de responsabilidade no estudo, así como actitudes de confianza en si mesmo, sentido crítico, iniciativa persoal, curiosidade, interese e creatividade na aprendizaxe.

c) Adquirir habilidades para a prevención e para a resolución pacífica de conflitos que lle permitan desenvolverse con autonomía no ámbito familiar e doméstico, así como nos grupos sociais con que se relaciona.

d) Coñecer, comprender e respectar as diferentes culturas e as diferenzas entre as persoas, a igualdade de dereitos e oportunidades de homes e de mulleres e a non-discriminación de persoas con discapacidade.

e) Coñecer e utilizar de xeito apropiado a lingua galega, a lingua castelá e desenvolver hábitos de lectura.

f) Adquirir en, polo menos, unha lingua estranxeira a competencia comunicativa básica que lle permita expresar e comprender mensaxes sinxelas e desenvolverse en situacións cotiás.

g) Desenvolver as competencias matemáticas básicas e iniciarse na resolución de problemas que requiran a realización de operacións elementais de cálculo, coñecementos xeométricos e estimacións, así como ser capaz de aplicalos a situacións da súa vida cotiá.

h) Coñecer e valorar o seu contorno natural, social e cultural, así como as posibilidades de acción e de coidado deste, con especial atención á singularidade de Galicia. Coñecer mulleres e homes que realizaron achegas importantes á cultura e sociedade galegas.

i) Iniciarse na utilización, para a aprendizaxe, das tecnoloxías da información e da comunicación, desenvolvendo un espírito crítico ante as mensaxes que recibe e elabora.

j) Utilizar diferentes representacións e expresións artísticas e iniciarse na construción de propostas visuais.

k) Valorar a hixiene e a saúde, aceptar e aprender a coidar o propio corpo e o dos outros, respectar as diferenzas e utilizar a educación física e o deporte como medios para favorecer o desenvolvemento persoal e social.

l) Coñecer e valorar a flora e a fauna, en especial a presente na Comunidade Autónoma de Galicia, e adoptar modos de comportamento que favorezan o seu coidado.

m) Desenvolver as súas capacidades afectivas en todos os ámbitos da personalidade e nas súas relacións coas demais persoas, o valor da corresponsabilidade no traballo doméstico e no coidado das outras persoas, así como unha actitude contraria á violencia,

aos prexuízos de calquera tipo e aos estereotipos sexistas. 

n) Fomentar a educación vial e actitudes de respecto que incidan na prevención dos accidentes de tráfico.

o) Coñecer, apreciar e valorar as singularidades culturais, lingüísticas, físicas e sociais de Galicia, poñendo de relevancia as mulleres e homes que realizaron achegas importan​tes á cultura e á sociedade galegas.
